
વૈષ્ણવદર્શનાનાં દિઙ્માત્રપરિશીલનમ્

લેખકઃ - નન્દપ્રદીપ્તકુમારઃ

તત્ર નારદપઞ્ચરાત્રાદિ આગમોક્તવિધિના વિષ્ણુમન્ત્રગ્રહિતારો વૈષ્ણવાઃ । વિષ્ણુપૂજનરતાઃ । તે ચ
રામકૃષ્ણનારાયણવિષ્ણ્વાદિશબ્દબ્રહ્મસમર્ચ્ચયન્તઃ નામરૂપચિન્તનપરાયણા ભવન્તિ । વૈષ્ણવલક્ષણં તુ
-

“પરમાપદમાપન્નો હર્ષે વા સમુપસ્થિતે ।
નૈકાદશીં  ત્યજેદ્યસ્તુ યસ્ય દીક્ષાસ્તિ વૈષ્ણવી॥”

વિષ્ણ્વર્પિતાખિલાચારઃ   સ હિ વૈષ્ણવ ઉચ્યતે ॥ (નિર્ણયસિન્ધૌ)ઇતિ । ષડ્ વિધા વૈષ્ણવા વિદ્યન્તે ।
તેષુ દ્વૈતવાદિમધ્વાચાર્ય્ય આદ્યઃ । અનેન પૂર્ણપ્રજ્ઞ ભાષ્યં વિહિતમ્ । દ્વિતીયો વેદાન્તપારિજાતસૌરભકર્ત્તા
નિમ્બાર્કાચાર્ય્યો દ્વૈતાઽદ્વૈતસમર્થકઃ । તૃતીયો વિશિષ્ટાદ્વૈતવાદી રામાનુજાચાર્ય્યઃ શ્રીભાષ્યકર્ત્તા । ચતુર્થ
અણુભાષ્યકર્ત્તા વલ્લભાચાર્ય્યઃ શુદ્ધાદ્વૈતવાદી । પઞ્ચમઔપાધિક ભેદાભેદવાદી ભાસ્કરાચાર્ય્યઃ ભાસ્કરભાષ્યકર્ત્તા
। ષષ્ઠઃ શ્રીચૈતન્યમહાપ્રભુઃ । અચિન્ત્યભેદાભેદસમર્થકઃ । અત્ર બલદેવવિદ્યાભૂષણસ્ય ગોવિન્દભાષ્યં પ્રસિદ્ધમ્ ।
એતેષાં મતાનિ પ્રદર્શ્યન્તે ક્રમશઃ ।

૧. પાઞ્ચરાત્રમતમ્
તત્રાદૌ પાઞ્ચરાત્રે બ્રહ્મણો નારાયણસ્ય સગુણ-નિર્ગુણભેદેન રૂપદ્વયં પ્રસિદ્ધમ્ । જ્ઞાન-શક્તિ-ઐશ્વર્ય્ય-બલ-
બીર્ય્ય-તેજાંસિ  ષડ્ગુણાઃ । તદ્ગુણવિગ્રહવાન્ વાસુદેવઃ । લક્ષ્મીઃ ભગવત આત્મભૂતા શક્તિઃ । સૃષ્ટ્યારમ્ભે
ક્રિયાશક્તિ-ભૂતિશક્તિભેદાભ્યાં દ્વિધા વિભક્તા । જગદુત્પાદનાત્મકઃ સંકલ્પઃ ક્રિયાશક્તિરિતિ પરિચિતા ।
જગદ્રૂપેણ પરિણતિર્હિ  ભૂતિશક્તિરિત્યુચ્યતે । યચ્ચોક્તમ્-
ક્રિયાખ્યો યોઽયમુન્મેષઃ સ ભૂતિપરિવર્તકઃ ।
લક્ષ્મીમયઃ પ્રાણરૂપો વિષ્ણોઃ સંકલ્પ ઉચ્યતે ॥ (અહિર્બુધ્ન્ય સંહિતા ૩/૨૧) ઇતિ । લક્ષ્મ્યા અનુગ્રહેણ
વિશ્વસૃષ્ટિર્જાયતે । પાઞ્ચરાત્ર મતેન વ્યૂહ-વિભવ-અર્ચ્ચાવતાર-અન્તર્યામી ભેદેન ચત્વાર અવતારાઃ ।
વાસુદેવાત્સંકર્ષણઃ । સંકર્ષણાત્પ્રદ્યુમ્નઃ । પ્રદ્યુમ્નાત્ અનિરુદ્ધ ઇતિ ચત્વારો વ્યૂહાઃ । ભાગવતેઽપિ વ્યૂહા
ઉક્તાઃ । યદુક્તમ્-
નમસ્તે વાસુદેવાય નમઃ સંકર્ષણાય ચ ।

પ્રદ્યુમ્નાયાનિરુદ્ધાય સાત્વતાં પતયે નમઃ ॥ (ભાગવતે ૧૦/૪૦/૨૧) ઇતિ પાઞ્ચરાત્રપરંપરા ધાર્મિકવિકાશરૂપેણ 
પ્રસ્તુતા સતિ વૈષ્ણવપુરાણેષુ દરીદૃશ્યતે । નિષ્કામકર્મણા ભગવતિભક્તિર્જાયતે । ભક્ત્યા ભગવચ્છરણાગતિરૂપા
બ્રહ્મભાવાપત્તિર્મોક્ષઃ । તદર્થં ભગવદારાધનં સર્વશ્રેષ્ઠમિતિ નિશ્ચપ્રચમ્ (ભક્તિચન્દ્રિકાયાં પૃષ્ઠ ૨૧) । પ્રત્યપાદિ
ભગવતા વ્યાસેન-
સમારાધ્યૈવ ગોવિન્દં ગતા મુક્તિં  મહર્ષયઃ ।
તસ્માદ્ભજ હૃષીકેશં કૃષ્ણં દેવકીનન્દનમ્॥
તદ્બ્રહ્મ પરમં પ્રોક્તં તદ્દ્ધામ  પરમં પદમ્ ।
તદ્ ગત્વા કાલવિષયાદ્ વિમુક્તા મોક્ષમાશ્રિતાઃ॥ (મહાભારતે શાન્તિપર્વઃ ૨૦૬/૧૪) ઇતિ ।

૨. મધ્વમતમ્
મધ્વાચાર્ય્યો દ્વૈતવાદસ્યપ્રધાનઃ। તન્નયેજીવેશ્વરયોરશેષપાર્થક્યં સ્વીકૃતમ્।જીવઉપાસકઃ સેવકો ભક્તશ્ચ।બ્રહ્મ
ઉપાસ્યં સેવ્યં પૂજનીયં ચ।અનયોર્મધ્યે ઐક્યં નાસ્તિ। તત્ર દ્રવ્યગુણકર્મસામાન્યવિશેષવિશિષ્ટાંશિશક્તિસાહચર્યાભાવાઃ
દશપદાર્થાઃ સ્વીકૃતાઃ । દ્રવ્યાણિ વિંશતિસંખ્યકાનિ   । પરમાત્મા ભગવાન્ વિષ્ણુરેવ । લક્ષ્મીઃ ભગવતઃ શક્તિઃ ।
જીવા અનુચરા અજ્ઞાનદુઃખદૂષિતાઃ । એતત્સર્વં- શ્રીમન્મધ્વમતે હરિઃ પરતરઃ સત્યં જગત્તત્ત્વતો
ભેદાઃ જીવગણાઃ હરેરનુચરા નીચોચ્ચભાવં ગતાઃ ।
મુક્તિર્નૈજસુખાનુભૂતિરમલા ભક્તિશ્ચ તત્સાધનં

અક્ષાદિત્રિતયં પ્રમાણમખિલામ્નાયૈકવેદ્યો હરિઃ॥ (સામાન્યદર્શનમ્) ઇતિ વ્યાસતીર્થેન મધ્વમતં સંકીર્ત્તિતમ્   ।

૩. નિમ્બાર્કમતમ્
કદાચિદ્ દ્વેતાદ્વૈતવાદી નિમ્બાર્કાચાર્યઃ । તન્નયે બ્રહ્મ સગુણં નિર્ગુણં ચેત્યસ્મિન્નર્થે દ્વૈતાદ્વૈતવાદઃ ।
જીવબ્રહ્મણો ભેદૌ અભેદૌ વેત્યસ્મિન્પક્ષે તુ દ્વૈતાદ્વૈતૌ ભેદાભેદવાદૌ વા સ્વીકૃતૌ । (સર્વદર્શનકૌમુદ્યામ્
પૃષ્ઠ ૨૦૩) આત્માનાત્મકભેદેન તત્ત્વં દ્વિવિધમ્ । આત્મા જીવાત્મપરમાત્મભેદેન દ્વિવિધૌ । જીવો જ્ઞાનવાન્
જ્ઞાતૃત્વાદિધર્માધારરૂપઃ । અણુઃ પરતન્ત્રઃ પ્રતિશરીરં ભિન્નો બન્ધમોક્ષયુક્ત ઇતિ વદન્તિ । પ્રકૃતિપુરુષકાલકર્મણાં
નિયન્તા પરંબ્રહ્મ વાસુદેવઃ શ્રીકૃષ્ણઃ । તસ્ય હરિરિતિ નામાન્તરં વિદ્યતે । જીવેશ્વરયોરંશાશિભાવસમ્બધઃ
સ્થિરીકૃતઃ । પ્રકૃતિસ્તત્કાર્યદેહાદિકમનાત્મતત્ત્વમ્  । તદુક્તમ્-
જ્ઞાનસ્વરૂપં ચ હરેરધીનં શરીરસંયોગવિયોગયોગ્યમ્ ।
અણું હિ જીવં પ્રતિદેહભિન્નં જ્ઞાતૃત્વવન્તં યદનન્તમાહુઃ  ॥ (દશશ્લોકી ૧) ઇતિ । મુક્તૌ શ્રીકૃષ્ણપદસેવનં વિના
અન્યત્ સાધનં નાસ્તિ । “તસ્માત્ કૃષ્ણ પરો દેવઃ તં ધ્યાયેત્ । તં રસેત્ તં ભજેત્ તં યજેત્ ૐ તત્સદિતિ ।”
(દશશ્લોકીટીકા પૃષ્ઠ ૩૬) રાધા શ્રીકૃષ્ણસ્યાહ્લાદિની શક્તિઃ સર્વેશ્વરી । રાધાકૃષ્ણયોર્મધ્યે વિમ્બપ્રતિવિમ્બભાવઃ
સ્વીકૃતઃ । તથા હિ ભાગવતે-

રેમે રમેશો વ્રજસુન્દરિભિર્યથાર્ભકઃ સ્વપ્રતિબિમ્બવિભ્રમઃ । (ભાગવતમ્ ૧૦/૩૩/૧૭) ઇતિ । અપિ ચાત્ર-
કૃત્વા  તાવન્તમાત્માનં યાવતીર્ગોપયોષિતઃ ।
રેમે સ ભગવાંસ્તાભિરાત્મારામોઽપિ લીલયા॥ (ભાગવતમ્ ૧૦/૩૩/૨૦) ઇતિ ।

૪. રામાનુજમતમ્
વિશિષ્ટાદ્વૈતવાદી રામાનુજાચાર્ય્યઃ । વિશિષ્ટં ચ વિશિષ્ટં ચ વિશિષ્ટે વિશિષ્ટયોઃ સ્થૂલચિદચિદ્વિશિષ્ટબ્રહ્મણઃ
સૂક્ષ્મચિદ્વિશિષ્ટબ્રહ્મણ્શ્ચાદ્વૈતં ભેદભાવ ઐક્યમિતિ વિશિષ્ટાદ્વૈતમ્ । અત્ર ત્રયઃ પદાર્થા વિવેચિતાઃ
ચિદચિદીશ્વરભેદાત્ । ચિદત્ર જીવાત્માનો બહવઃ । અચિત્તુજડરૂપં જગત્ । સકલકલ્યાણકરઃ કરુણાવરુણાલયઃ
સર્વજ્ઞઃ સર્વશક્તિમાન્ સ્વયંપ્રકાશઃ જગત્પ્રભુઃ શ્રીમન્નારાયણોઽદ્વિતીયો સાધ્યઃ । ચતુર્દશબ્રહ્માણ્ડાઅનન્તજીવાશ્ચ
તચ્છરીરમ્ । સાધ્યસિદ્ધ્યર્થં ન જ્ઞાનં નાપિ જ્ઞાનકર્મસમુચ્ચયઃ કિન્તુ ભક્તિરેવ માન્યા ।

૫. વલ્લભમતમ્
પુષ્ટિમાર્ગપ્રવર્ત્તકો વલ્લભ અણુભાષ્યકર્ત્તા શુદ્ધાદ્વૈતવાદી । તન્મતાનુસારં-” વેદાઃ શ્રીકૃષ્ણવાક્યાનિ વ્યાસસૂત્રાણિ
ચૈવ હિ । સમાધિભાષા વ્યાસસ્ય પ્રમાણં તત્ ચતુષ્ટયમ્ ॥” (વૈષ્ણવસંપ્રદાય સિદ્ધાન્ત પૃષ્ઠ ૧૧૫) ઇતિ
કર્તૃત્વ ભોક્તૃત્વત્વાત્ ભગવાન્ શ્રીકૃષ્ણઃ એવ પરમાત્મા બ્રહ્મ । જીવ અણુઃ । બ્રહ્મણોંઽશઃ । જીવસ્ય
ભગવદ્ધર્માણાં તિરોભાવ એવ જીવભાવઃ । સાધનં જ્ઞાનભક્તિરૂપમુક્તમ્ । શ્રવણમનનોપાસનાદિભિઃ પાપક્ષયે
સતિ ભગવત્પ્રેમોત્પત્તિસ્તતો મુક્તિરિત્યુચ્યતે ।

૬. ચૈતન્યમતમ્
અસૌ ચૈતન્યમહાપ્રભુઃ ભગવત અવતારભૂત ઇતિ જીવગોસ્વામિના ભાગવતસન્દર્ભે ઉક્તમ્ । તદ્યથા-
અન્તઃ કૃષ્ણં બહિર્ગૌરં દર્શિતાંગાદિવૈભવમ્   ।
કલૌ સંકીર્તનાદૈઃ સ્મઃ કૃષ્ણચૈતન્યમાશ્રિતાઃ ॥ (ભાગવતસન્દર્ભઃ ૧૨/૩૨) ઇતિ । સ્વરૂપાદ્યભિન્નત્વેન
ચિન્તયિતુમશક્યત્વાદ્ ભેદઃ,ભિન્નત્વેન ચિન્તયિતુમશક્યત્વાદ્ અભેદશ્ચ પ્રતીયતે । અનેન શક્તિશક્તિમતો
ભેદાભેદૌ અંગીકૃતૌ । તૌ ચ અચિન્ત્યૌ । ((ભાગવતસન્દર્ભઃ) ચૈતન્યમહાપ્રભુણા ન કોઽપિ ગ્રન્થઃ લિખિતઃ । કેવલં
“શિક્ષાષ્ટકં” રચિતવાનીતિ કેચિદ્વદન્તિ । યદ્યપિ ચૈતન્યસંપ્રદાયઃ માધ્વમતસ્ય શાખાવિશેષસ્તથાપિ માધ્વમત-
ચૈતન્યમતયોઃ મહાન્ ભેદઃ સ્વીક્રિયતે । ચૈતન્યમતસ્ય પ્રધાનાચાર્યઃ બલદેવવિદ્યાભૂષણઃ । તેન બ્રહ્મસૂત્રોપરિ
અચિન્ત્યભેદાભેદમતીયં ગોવિન્દભાષ્યં વિલિખિતમ્ । તન્નયે ઈશ્વર-જીવ-પ્રકૃતિ -કાલ-કર્માણિ પઞ્ચતત્ત્વાનિ
શ્રૂયન્તે । ઈસ્વરો વિભુચૈતન્યમ્ નિત્યજ્ઞાનાદિગુણકં શ્રીકૃષ્ણ એવ પરમોત્તમં વસ્તુ । જીવાત્મા અણુચૈતન્યમ્ ।
ઈશ્વરવન્નિત્યજ્ઞાનાદિગુણવિશિષ્ટોઽસ્મચ્છબ્દવાચ્યઃ । વિશ્વં સત્યમ્ ।જીવમાત્રો હરેર્દાસઃ । શ્રીકૃષ્ણસ્યચરણલાભ
એવ મુક્તિઃ । ભક્તિરેવ મુક્તિપ્રાપ્તયે ચરમસાધનમ્ । યચ્ચોક્તમ્-

વૈષ્ણવદર્શનાનાં દિઙ્માત્રપરિશીલનમ્

આરાધ્યો ભગવાન્ વ્રજેશતનયસ્તદ્ધામવૃન્દાવનં
રમ્યા કાચિદુપાસના વ્રજવધૂવર્ગેણ યા કલ્પિતા ।
શાત્રં ભાગવતં પ્રમાણમમલં પ્રેમા પુમર્થો મહાન્
શ્રીચૈતન્યમહાપ્રભોર્મતમિદં તત્રાદરો નઃ પરઃ॥ (વૈષ્ણવસંપ્રદાય સિદ્ધાન્ત પૃષ્ઠ ૪૪૩) ઇતિ ।

— લેખકઃ - નન્દપ્રદીપ્તકુમારઃ
ડાૅ પ્રદીપ્ત કુમાર નન્દઃ

શ્રીજગન્નાથસંસ્કૃતવિશ્વવિદ્યાલયઃ
શ્રીવિહારઃ,પુરી

